
Létzebuerg, den 07/02/2025

Har President,

Sou wéi den Artikel 80 vun eisem Chambersreglement et virgesait, bieden ech lech, dés
parlamentaresch Fro un de Minister fir den Interieur weiderzeleeden.

An der Aktualitéit gouf e Fall public, wou eng Koppel, déi zénter 2022 zesummen ass an e Kand huet,
net d'Méiglechkeet kritt sech ze bestueden. De Mann, deen zénter 2018 zu Létzebuerg lieft, huet sech
duerch eng Beruffsausbildung an d'Bestoe vum Sproochentest aktiv ém eng Integratioun beméit. Seng
Partnerin, déi zénter 2015 énner internationalem Schutz steet, an hien hunn e gemeinsaamt Kand vun
18 Méint.

D'Verweigerung vum Recht op Bestietnes duerch verschidde Gemenge werft fundamental Froen op
iwwert d'Kompatibilitéit vun eiser aktueller Praxis mat der Europdescher Ménscherechtskonventioun,
déi an hirem Artikel 12 d'Recht op Bestietnes garantéiert. Dést ass besonnesch problematesch am
Kontext vun enger Famill mat engem gemeinsame Kand a wou ee vun den Elterendeeler e legale Statut
zu Létzebuerg huet. Aktuell huet Létzebuerg ausserdeem d'Présidence vum Ministerrot vum Conseil de
I'Europe, deen dés Konventioun ze verteidegen an ze stéerken huet.

An deem Zesummenhang wéilt ech dem Minister dés Froe stellen:

1. Op wéi enger rechtlecher Basis kénnen d'Gemengen d'Recht op Bestietnes refuséieren a wéi ass
dést mat der Europaescher Ménscherechtskonventioun kompatibel?

2. Wéi vill Refuse fir Bestietnesser goufen et an de leschte 5 Joer vu Gemengen, speziell a Fall, wou
ee vun de Partner e legale Statut zu Létzebuerg hat?

3. Gétt et eng eenheetlech Approche téscht de Gemengen am Emgang mat Bestietnesufroe vu
Persounen ouni legale Séjour, a wa jo, wéi geséit dés aus?

4. Wéi eng Méiglechkeete gesait de Minister fir d'Situatioun vu Koppelen ze reegelen, déi e
gemeinsaamt Kand hunn a wou just een Elterendeel e legale Statut zu Létzebuerg huet?

5. Wéi eng Moossnamen hélt d'Regierung fir ze verhénneren, datt Kanner duerch administrativ
Decisioune vun engem Elterendeel getrennt ginn?

Mat déiwem Respekt,

